[image: image1.jpg]NHS

National Institute for
Health and Clinical Excellence





[image: image2.jpg]NHS

National Institute for
Health and Clinical Excellence



Dronedarone ar gyfer ffibriliad atrïaidd nad yw'n barhaol

Mae'r daflen hon yn egluro pryd y dylid defnyddio dronedarone i drin pobl sydd â ffibriliad atrïaidd nad yw'n barhaol yn y GIG yng Nghymru a Lloegr. Mae’n egluro’r canllawiau (cyngor) gan NICE (y Sefydliad Cenedlaethol dros Iechyd a Rhagoriaeth Glinigol). Cafodd ei hysgrifennu ar gyfer pobl sydd â ffibriliad atrïaidd nad yw'n barhaol ond gallai hefyd fod yn ddefnyddiol i'w teuluoedd neu ofalwyr neu unrhyw un sydd â diddordeb yn y cyflwr.

Nid yw’n disgrifio ffibriliad atrïaidd nad yw'n barhaol na'r triniaethau yn fanwl - dylai aelod o’ch tîm gofal iechyd drafod y rhain gyda chi. Gallwch gael rhagor o wybodaeth gan y sefydliadau a restrir ar dudalen 5.



	Beth y mae NICE wedi'i ddweud?

Mae NICE yn argymell dronedarone fel triniaeth bosibl i rai pobl sydd â ffibriliad atrïaidd nad yw'n barhaol (gweler isod).

Pwy all gael dronedarone?

Dylech allu cael dronedarone os yw'r canlynol yn berthnasol:

· rydych eisoes wedi rhoi cynnig ar fath arall o gyffur (fel arfer cyffur a elwir yn beta-atalydd) ond nad yw wedi gweithio, ac 

· mae o leiaf un o'r canlynol sy'n golygu bod gennych risg uwch o ddatblygu afiechyd y galon neu'r pibellau gwaed yn berthnasol i chi:

· rydych yn cymryd o leiaf dau wahanol fath o gyffuriau ar gyfer pwysedd gwaed uchel

· mae gennych ddiabetes

· rydych wedi cael math o strôc neu glot gwaed yn y gorffennol

· mae siambr chwith eich calon yn fwy na'r cyffredin

· mae eich calon yn pwmpio llai o waed o amgylch eich corff na'r cyffredin, neu

· rydych yn 70 oed neu'n hŷn, ac
· nid oes gennych fethiant difrifol ar y galon; hynny yw, os canfuwyd bod gennych fethiant y galon, rydych yn gallu gwneud tasgau bob dydd o hyd naill ai heb symptomau, neu â symptomau ysgafn (er enghraifft, gallech fod yn profi poen ysgafn yn y frest neu fynd yn brin o anadl wrth gerdded neu ddringo'r grisiau).


	Pam fod NICE wedi dweud hyn?

Mae NICE yn edrych ar ba mor dda y mae triniaethau yn gweithio yn ogystal â pha mor dda y maent yn gweithio mewn perthynas â'u cost i'r GIG. Gwnaeth NICE argymell dronedarone yn yr amgylchiadau hyn oherwydd, er nad oedd yn glir o'r dystiolaeth a yw'n gweithio gystal â thriniaethau eraill sydd ar gael ar y GIG, mae ganddo lai o sgîl-effeithiau. Felly, dan yr amgylchiadau uchod, caiff y gost ei chyfiawnhau gan y manteision.

Ffibriliad atrïaidd nad yw'n barhaol 

Mae ffibriliad atrïaidd yn gyflwr sy'n effeithio ar y galon gan achosi curiad afreolaidd ac i'r galon guro'n afreolaidd ac yn rhy gyflym.  Pan ddigwydd hyn, ni all y galon bwmpio gwaed o amgylch y corff yn effeithlon. Gall hyn achosi symptomau megis crychguriad y galon, poen neu anesmwythder yn y frest, diffyg anadl, teimlo'n benysgafn a llewygu. Gall symptomau difrifol beryglu bywyd a bydd angen eu trin ar unwaith. Fodd bynnag, nid oes gan lawer o bobl sydd â ffibriliad atrïaidd unrhyw symptomau neu dim ond symptomau ysgafn sydd ganddynt. 

Mae gwahanol fathau o ffibriliad atrïaidd. Golyga 'nad yw'n barhaol' y gall y ffibriliad atrïaidd fynd a dod - gallai wella heb ei drin (gelwir hyn yn 'ffibriliad atrïaidd ysbeidiol'), neu gallai fod angen ei drin i helpu curiad y galon i ddychwelyd i normal (gelwir hyn yn 'ffibriliad atrïaidd parhaus'). Golyga 'parhaol' fod y ffibriliad atrïaidd yn parhau ac ni fydd yn gwella o gael triniaeth nac heb driniaeth - mae'n fwy hirdymor, fel arfer yn para'n hirach na blwyddyn.

Dronedarone

Mae dronedarone (a elwir hefyd yn Multaq) yn fath o gyffur gwrtharhythmig sy'n helpu i reoli rhythm y galon. 

	Beth mae hyn yn ei olygu i mi?

Pan fydd NICE yn argymell triniaeth, rhaid i’r GIG sicrhau ei bod ar gael i’r bobl hynny y gallai eu helpu, a hynny fel arfer o fewn tri mis i gyhoeddi’r canllawiau. 

Felly, os oes gennych ffibriliad atrïaidd nad yw'n barhaol, a bod eich meddyg a chi yn credu mai dronedarone yw’r driniaeth gywir i chi (gweler 'Beth y mae NICE wedi'i ddweud?' ar dudalen 2), dylech allu cael y driniaeth ar y GIG. Gweler www.nice.org.uk/aboutguidance os ydych o'r farn eich bod yn gymwys i gael y driniaeth ond nad yw ar gael.

Os ydych eisoes yn cymryd dronedarone ar gyfer ffibriliad atrïaidd nad yw'n barhaol, ac nad ydych yn bodloni'r amgylchiadau a nodir ar dudalen 2 (gweler 'Beth y mae Nice wedi'i ddweud?'), dylech allu parhau i'w gymryd nes y byddwch chi a'ch gweithiwr gofal iechyd proffesiynol yn penderfynu ei bod yn addas rhoi'r gorau i'w gymryd.


Rhagor o wybodaeth 

Gall y sefydliadau isod roi rhagor o wybodaeth a chymorth i bobl sydd â ffibriliad atrïaidd nad yw'n barhaol. Nid yw NICE yn gyfrifol am ansawdd na chywirdeb unrhyw wybodaeth neu gyngor a roddir gan y sefydliadau hyn. 

· Arrhythmia Alliance, 01789 450 787
www.arrhythmiaalliance.org.uk
· Cymdeithas Ffibriliad Atrïaidd (AFA), 01789 451 837
www.atrialfibrillation.org.uk
· Anticoagulation Europe, 020 8289 6875
www.anticoagulationeurope.org
· Grown Up Congenital Heart Patients Association (GUCH), 0800 845759
www.guch.org.uk
Cymdeithas Strôc, 0303 303 3100 
www.stroke.org.uk
Gall NHS Choices (www.nhsdirect.wales.nhs.uk) fod yn fan da i gael gwybod mwy. Efallai y gall eich gwasanaeth cyngor a chysylltiadau cleifion (a elwir yn 'PALS' fel arfer) lleol roi rhagor o wybodaeth a chymorth i chi. Os ydych yn byw yng Nghymru dylech siarad â Galw Iechyd Cymru i gael gwybodaeth am bwy i gysylltu â nhw.

	NICE

Mae NICE yn llunio canllawiau (cyngor) i’r GIG ynglŷn ag atal, canfod a thrin cyflyrau meddygol. Ysgrifennir y canllawiau gan arbenigwyr annibynnol gan gynnwys gweithwyr gofal iechyd proffesiynol a phobl sy’n cynrychioli cleifion a gofalwyr. Maent yn ystyried y dystiolaeth sydd ar gael am y cyflwr a'r triniaethau, barn cleifion a gofalwyr a phrofiadau meddygon, nyrsys a gweithwyr gofal iechyd proffesiynol eraill, ac yn ystyried y costau sydd ynghlwm. Disgwylir i staff sy’n gweithio yn y GIG ddilyn y canllawiau hyn.

I gael rhagor o wybodaeth am NICE, ei waith a sut mae’n gwneud penderfyniadau, ewch i www.nice.org.uk/aboutguidance
Mae'r daflen hon a fersiynau eraill o'r canllawiau a anelir at weithwyr gofal iechyd proffesiynol ar gael yn www.nice.org.uk/guidance/TA197
Rydym yn annog y GIG a sefydliadau gwirfoddol i ddefnyddio testun o'r daflen hon yn eu gwybodaeth eu hunain am ffibriliad atrïaidd nad yw'n barhaol.

Mae ‘canllawiau arfarnu technoleg’ NICE yn rhoi cyngor ar sut a phryd y dylid defnyddio cyffuriau a thriniaethau eraill yn y GIG.





Dyddiad cyhoeddi: Awst 2010


Deall canllawiau NICE


Gwybodaeth i bobl sy’n defnyddio gwasanaethau’r GIG





Efallai nad hon yw'r unig driniaeth bosibl ar gyfer ffibriliad atrïaidd nad yw'n barhaol. Dylai eich tîm gofal iechyd siarad â chi ynghylch p'un a yw'n addas i chi a pha opsiynau triniaeth eraill sydd ar gael.

